6 нчы сыйныфның рус төркемендә уку тизлеген тикшерү өчен текстлар.

Тәрбияле песи.

(Литва халык әкияте)


Беркөнне ишегалдына бер Чыпчык очып төшкән һәм бодай чүпли башлаган, ди. Чыпчык, сикерә-сикерә, бодай чүпли, ә хәйләкәр Песи күзәтеп тора икән. Песи карап-карап торган да, сикереп, Чыпчыкны эләктереп алган. 

· Менә хәзер рәхәтләнеп ашыйм, - дип мырлый икән.

· Нишлисез, әфәндем? Мине чынлап та ашамакчы буласызмы? – дип чыркылдаган Чыпчык.

· Әлбәттә, ашыйм. Хәзер кабам да йотам! – дигән Песи. 

· Оятыгыз бармы сезнең, әфәндем? – дип чыркылдаган Чыпчык. – Юынмыйча кем ашарга утыра инде? Хуҗагызның юынмыйча ашаганын күргәнегез бармы? 

· Дөрес инде, - дип, Песи тәпие белән битен юа башлаган.

Чыпчык очкан да киткән. Песинең моңа бик ачуы килгән.

· Болай булмый бу. Бүтән мине алдый алмассың! – дигән. – Кешеләр ничек телиләр, шулай эшләсеннәр, ә мин башта ашыйм, аннан  соң гына битемне юам.

Шул көннән башлап песиләр битләрен ашап туйгач кына юа башлаганнар, ди.

Укылган текст буенча нәрсә аңладыгыз? 

(Р.Р.Нигъмәтуллина 6 кл. -72б)

1. Әсәрнең исеме ничек?

а) Тәрбияле песи         ә) Әни ялга киткәч     б) Иң матур кул

2.  Җөмләнең кайсы син укыган әсәрдән?

а) Беркөнне әни Казанга китте

ә) Әни өйдә вакытта мин аңа бик аз булыша идем. 

      б) Өч хатын мактанышып утыралар.    

в) Чыпчык, сикерә-сикерә бодай чүпли...                     .    

3.  Ике раслауның кайсы дөрес?

а)  Чыпчык песине эләктереп алган.

      ә)  Песи Чыпчыкны эләктереп алган.

4. Чыпчык нәрсә чүпли?

а) арыш                 ә) бодай                       б) арпа

5. Песи битен ничек юа?

а) тәпие белән

ә) су белән

б) юынмый

Иң матур кул.

(Һинд халык әкияте)

Яр буенда өч бай хатын, куллары белән су чәчрәтеп, мактанышып утыралар икән. 

· Минем кулым шундый матур!- дип сүз башлаган берсе.

· Ә минеке матур да, мамык кебек йомшак та! – дигән икенчесе.

· Минем бармакларым камыш кебек зифа! – дигән өченчесе. 

Шулвакыт яннарыннан бер карчык узып бара икән. Ул, туктап, болардан бер кисәк ипи сораган. Хатыннар ишетмәгәннәр дә, һаман үз сүзләрен дәвам иткәннәр:

· Әй карчык, әйт әле, кайсыбызның кулы матуррак? – дип сорыйлар икән.

Карчык аларга карап-карап торган да китеп барган. Бара-бара бер авыл хатынын күргән. Кырда эшли-эшли, бу хатынның куллары каралган, яргаланып беткән, ди. Карчык оялып кына аннан сораган:

· Мин бик ач... Ашыйсым килә... Зинһар өчен, бер кисәк ипи бир әле!

Теге хатын моңа соңгы кисәк ипиен сындырып биргән. Карчык ипине ашагач, бу хатынга рәхмәт әйткән. Аннан соң теге өч хатын янына барган да әйткән.

· Сез миннән: “Кемнең кулы матуррак?” – дип сораган идегез. Кем ятим карчыкка соңгы кисәк ипиен бүлеп бирде, шуның кулы матур! Дөньяда аннан да матуррак кул юктыр!..

Шулай дигән дә карчык китеп тә барган. Теге өч хатын, үзләренең нечкә бармаклы ап-ак кулларына карап, аптырап басып калганна, ди.

Укылган текст буенча нәрсә аңладыгыз? 

(Р.Р.Нигъмәтуллина 6 кл. -68б)

2. Әсәрнең исеме ничек?

а) Иң матур кул                

ә) Әни ялга киткәч                     

б) Тәрбияле песи         

2.  Җөмләнең кайсы син укыган әсәрдән?

а) Беркөнне әни Казанга китте.

ә) Әни өйдә вакытта мин аңа бик аз булыша идем. 

      б) Чыпчык, сикерә-сикерә бодай чүпли...                     

в) Өч хатын мактанышып утыралар.     

3.  Ике раслауның кайсы дөрес?

а)  Диңгездә өч бай хатын утыра икән.

      ә)  Яр буенда өч бай хатын утыра икән.

4. Алар нәрсә белән мактаналар?

а) аяк             ә) кул                      б) бит

5. Хатыннардан карчык нәрсә сораган?

а) ипи       

     ә) су                         

     б) акча
